
ВЫКАРЫСТОЎВАННЕ АЎТЭНТЫЧНАГА ФАЛЬКЛОРА  

Ў МАТЧЫНАЙ ШКОЛЕ ПЕШЧАННЯ  
 

Л.П. Кернажыцкая 

Віцебск, ВДУ імя П.М .Машэрава 
 

Сучасны працэс выхаваўчай работы з дзецьмі і моладдзю насычаны  

разнастайным арсеналам сродкаў выхавання. Выкарыстоўванне ў выхаваўчай 

рабоце пераважна здабыткаў сусветнай культуры і недастатковая ўвага на 

ўкараненне ў практыку  педагагічнай дзейнасці асноў карэннай культуры 

беларусаў  складае  супярэчнасці , якіх можна пазбавіцца ў рабоце з дзецьмі і 

моладдзю, прапаноўваючы дзейсны сродак выхавання – аутэнтычны фальклор, у 

якім стагоддзямі выпрацаваныя маральныя ўстоі народа, што будзе спрыяць 

фарміраванню цэласнай і маральна здаровай асобы. Асабліва значна 

выкарыстоўваць аутэнтычны фальклор у першыя гады жыцця дзіцяці. 

Мэта дадзенага даследавання вызначае прыарытэтны выбар аўтэнтычнага 

фальклора як сродка выхавання ў матчынай школе пешчання. 

Матэрыял і метады. Тэарэтыка-метадалагічнай асновай даследавання 

з’яўляюцца  працы ў галіне аўтэнтычнага фальклору, народнай педагогіцы. У 

рабоце выкарыстоўваліся аналіз літаратурных крыніц; тэарэтычны аналіз і сінтэз 

педагагічных даследаванняў; назіранне ў натуральных умовах, пры педагагічным 

мадэліраванні, вывучэнне і абагульненне вопыту этнафальклорных палявых 

экспедыцый. 

Вынікі і іх абмеркаванне. Аўтэнтычны фальклор, як сцвярджае 

Варфаламеева Т., з’яўляецца “сярод рознааблічных праяў традыцыйнай культуры 

на Беларусі сёння адной з найбольш яскравых”. Менавіта аўтэнтычны фальклор 

з’яўляецца каранёвай культурай любога народа і вызначаецца “як асобая 

спецыфічная сфера духоўнай культуры, што аб’ядноўвае ўсе віды творчай 

дзейнасці – славесную, музычную; народныя абрады, танец, народны тэатр, 

прыкладное мастацтва ў іх адвечным, адэкватным генетычным выглядзе, без 

апрацовак. Аўтэнтычны фальклор функцыяніруе ў натуральным вясковым 

(пераважна) ці гарадскім асяроддзі, існуе як вусная традыцыя, што вызначае яе 

варыятыўнамножны тып яе мастацкай прадукцыі; праяўляе сябе 

многафункцыянальна як калектыўная свядомасць, псіхалагічна арыентаваная на 

непасрэдныя, нефармальныя зносіны.” [4, 165]. 

Аутэнтычная песенная культура Беларусі вызначаецца сваей спецыфікай у 

адрозненні ад прафесійнага і аматарскага спеўнага мастацтва. Асаблівасці 

народна-песеннай культуры Беларусі даследвалі этнамузыколагі Мажэйка З., 

Мухарынская Л., Якіменка Т., Елатаў В., Варфаламеева Т. і інш. Разам з тым, як 

адзначаюць даследчыкі, агульнабеларуская песенная культура праяўляе сябе ў 

сукупнасці мясцовых песенных традыцый пяці этнакультурных рэгіенаў: 

Паўночнага (Паазер’я), Паўдневага (Палесся), Усходняга (Падняпроўя), Заходняга 

(Панямоння), Цэнтральнага. 

Акрамя таго, у кожным рэгіене вылучаюцца асобныя зоны мікралакальнай 

традыцыі. Так, напрыклад, у Паўдневым рэгіене Мажэйка З. вызначае адзінаццаць 

такіх зон, у рэгіене Паазер’я – чатыры зоны лакальнай традыцыі. Гэта 

падкрэслівае багацце і разнастайнасць спеўнай культуры Беларусі. 

Як адзначае Мажэйка З., беларуская народна-песенная культура 

характарызуецца сістэмнай цэльнасцю, аснову якой складае старажытны 

гісторыка-стылявы пласт песень каляндарна-земляробчага і сямейна-абрадавага 

цыклаў, інтанацыйныя токі якога праслухоўваюцца і ў пазнейшых гісторыка-

стылявых пластах аж да партызанскай песні часоў Другой сусветнай вайны. [5, 6]. 

Менавіта старажытны гісторыка-стылявы пласт народнай творчасці і ўтварае 

каранёвую культуру народа. Аснову яго складаюць песні каляндарна-

земляробчага і сямейна-абрадавага цыклаў. 

Сямейна-абрадавыя песні суправаджаюць асноўныя падзеі сямейнага 

жыцця: радзіны, вяселле, пахаванне. Яны прадстаўлены жанрамі радзінных, 

вясельных песень, галашэнняў. У старажытны гісторыка-стылявы пласт песеннага 

фальклора ўключаюцца і найважнейшыя жанры дзіцячага фальклору, народнай 

творчасці для дзяцей і саміх дзяцей,якія пранізваюць народную педагогіку 

беларусаў. 

Арлова Г. вызначае народную педагогіку як “сукупнасць і ўзаемазалежнасць 

уяўленняў, поглядаў, меркаванняў і прыемаў народа ў галіне выхавання, 

адлюстраваных у народнай творчасці.”  Арлова Г. звяртае ўвагу на 

сінкрэтычнасць розных спалучэнняў у разуменні народнай творчасці: 

разнастайных відаў працоўнай дзейнасці, раместваў, традыцый, звычаяў, святаў, 

абрадаў, вуснай народнай творчасці, гульняў, танцаў, народнага выяўленчага і 

дэкаратыўна-прыкладнога мастацтва, музыкі. [1, 7]. 

У народнай педагогіцы асобна выдзяляюць даследчыкі педагогіку маленства 

– матчыну школу. Да маленькіх дзяцей бацькі адносіліся асабліва ўважліва і 

пяшчотна. Іх акутвалі любоўю і ласкай. Імкнуліся, каб дзіця менш плакала.[1, 

126]. Асабліва падкрэсліваецца тут і значная роля маці ў выхаванні сваіх дзяцей. 

Маці ў народным традыцыйным уяўленні – гэта “эталон маральнай чысціні” , для 

якой выхаванне дзяцей з’яўляецца свяшчэнным абавязкам.  

Па высновах многіх даследчыкаў, талент мацярынства праяўляецца ў 

выкарыстоўванні вопыту продкаў. “Педагогіка маці насычана мноствам метадаў, 

прыемаў, сродкаў, знаходак. Маці прыгаворвае пястушкі, пяе калыханкі, 

расказвае казкі, загадвае загадкі, выкарыстоўвае прыказкі, прымаўкі, вучыць 

лічылкам. Матчына слова меладычнае, музычнае, рухомае, паэтычнае, мудрае.” 

[3, 125]. 

У своеасаблівай школе пешчання, “матчынай школе”,  вялікае значэнне 

мае музычнае выхаванне, асноўным сродкам якога з’яўляюцца спевы, працэс 

этнафанічнага спеўнага выканання паэтычнага і празаічнага тэкстаў. Школа 

пешчання,  па вызначэнню Ракавай Л.В.,  “пэўным чынам уплывала на фізічнае і 

псіхічнае здароўе дзіцяці, удасканальвала вобразнае мысленне і была першай 

школай музычнай адукацыі.” Першае, на што звяртаецца ўвага пры аналізе 

традыцыйнага вопыту, гэта імкненне да вакалізацыі маўлення пры размове з 

немаўляткам. Словы прапявалі, працягваючы склады, акцэнтуючы ўвагу на 

значнасці галоўных слоў у сказе. 

Першымі музычнымі ўзорамі, якія спрыялі развіццю музычнага ўспрымання 

дзіцяці, выдзяленню музыкі як пэўнага гукавага комплекса з навакольнага 

гукавага асяроддзя, былі калыханкі. Калыханкі перадаваліся ў кожнай сям’і з 

пакалення ў пакаленне, іх магла спяваць не толькі маці, але і бабуля ці нянька, 

нанятая для выхавання дзіцяці. Навык закалыхвання набываўся ў кожнай 

дзяўчынкі пры закалыхванні лялькі. 

Рэпертуар калыханак залежыў ад фізіялагічнага і псіхічнага стану дзіцяці, 

сацыяльнага статусу, а таксама ад узросту, настрою, умельства нянькі або маці.  

Калыханкі прызначаліся для таго, каб заспакоіць, закалыхаць дзіця да сну, 

зберагчы яго фізічнае і псіхічнае здароўе і яшчэ, каб вызваліць пэўную частку 

часу для працы і адпачынку. Калыхаючы калыску, маці ці нянька, накарміўшы 

дзіця, спявала ў рытме калыхання. 

Змест калыханак быў разнастайны. У іх спявалася пра радасць і гора, пра 

будучае дзіцяці. У песнях-калыханках зычыцца здароўе, дабрабыт, шчасце, доля. 

Па сваім паходжанні калыханкі адносяцца да старажытных песенных 

жанраў. Тэрмін “калыханкі” цесна звязаны, па меркаваннях фалькларыстаў, з 

“байкамі”, якія гаварылі, сказвалі, шапталі. У сувязі з гэтым у калыханках 

усходніх славян выкарыстоўваецца прыпеў баю, бай, баюшкі. Слова Бай у 

беларускім фальклоры азначае міфічную істоту, што ходзіць па сцяне з лапцікамі 

для сябе і сваіх дзяцей. Байкамі беларусы называюць творы не звязаныя з 

калыханкамі. Але значны ўзор таго, што калыханкі баіліся – спяваліся, і 

вызначэнне спалучэння “баіць – спяваць” існуе ў беларускім фальклоры: 

   Трэба катка ў хату ўзяці, 

   Каб пеў баінькі дзіцяці.  

Кот у шматлікіх калыханках выступае галоўным персанажам. Як 

адзначаюць даследчыкі дзіцячага фальклору, традыцыйна існавалі меркаванні, 

што мурлыканне ката забяспечвае дзіцяці спакойны сон. Зафіксаваны ў народзе 

звычай: “перш чым пакласці ўпершыню дзіця ў калыску, клалі туды ката, каб 

дзіцяці добра спалася.” У калыханках з катом вядуцца размовы, выказваюцца 

просьбы, распавядаюцца дзеянні, якія спрыяюць выхаванню дзіцяці. 

Упамінаюцца ў калыханках птушкі (куры, гулі), жывелы (бычок, заінька і інш.), 

міфічныя істоты (Бай, дрымота) і інш. 

У развіцці музычнага ўспрымання падаецца важным існаванне сумежнай 

рыфмы, своеасаблівай рытмікі, паўтораў слоў з памяншальна-ласкальнымі 

суфіксамі, гукаперайманне. Гэта надае калыханкам напеўнасць, пяшчоту. Напевы 

калыханак мелі ў старажытнасці магічную функцыю. Па меркаваннях 

даследчыкаў, яны адганялі “злых духаў”. Замоўныя элементы калыханак мелі,  ў 

першую чаргу, практычнае значэнне. [6, 300]. 

Трэба адзначыць, што калыханкі ствараліся дарослымі з улікам”тонкага 

адчування асаблівасцей дзіцячай псіхалогіі, светаўспрыманне дзяцей з іх 

павышанай эмацыянальнасцю, абмежаванай магчымасцю ўспрымання ўсей 

глыбіні з’яў душы, няўстойлівасцю ўвагі.” [6, 382]. Калыханкі, як вельмі просты 

жанр дзіцячага фальклору, не абцяжарвалі ўспрыманне дзіцяці. Элементарны 

навыкі музычнага ўспрымання закладваўся з пачатковага ўспрымання калыханак. 

Дзіця з першых дзен жыцця слухала просты напеў, а пасля, сваім гуленнем, 

уздзельнічала ў музычным працэсе. Першыя рухі дзіцяці, усе дзеянні традыцыйна 

суправаджаліся песенькамі, пацешкамі, забаўлянкамі. 

Масаж дзіцяці абавязкова суправаджаўся спяваннем забаўлянак. Гульні з 

пальчыкамі, ручкамі, ножкамі—рознымі рухамі, якія дзіця рабіла само або з 

дапамогай дарослага. Дзіця гушкалі, качалі на назе, пацягвалі, пагладжвалі, 

ставілі для ўмацавання ножак і першых крокаў. Калі дзіця плакала, яго 

супакойвалі, смяшылі, у спакойным стане дзіця імкнуліся актывізаваць у 

дзеяннях. І гэтаму спрыялі традыцыйныя забаўлянкі. У гэтым праяўляецца 

функцыя забаўлянак у адрозненні ад калыханак: забавіць, узбудзіць, узбадзерыць 

дзіця. Вяселым, жартаўліва-гумарыстычным зместам яны супрацьпастаўляюцца 

калыханкам. І хоць па вызначэнню даследчыкаў,  “гэта хутчэй не песні, а 

вершаваныя шматрадкоўі” [6, 382], практычнае выкананне забаўлянак вельмі 

часта вакалізіруецца, спяваецца. Гэта адлюстроўваецца і ў фіксацыі меладычнага 

зместу музычнымі фалькларыстамі.  

Найбольш пашыранымі і вядомымі з’яўляюцца забаўлянкі пры гульні з 

ручкамі “Лады, лады, ладкі”. Пры гэтым дарослыя вучаць дзіця пляскаць у ладкі. 

Своеасаблівы масаж пальчыкаў і рукі ўтвараецца пры дзеяннях, якія 

суправаджаюць забаўлянку “Сарока-варона”. Масажыруюць ножку пры дзеяннях 

у час гучання забаўлянкі “Кую – кую – ножку”. 

Выпрацоўваюць цярпенне ў час казытання і бадання пры выкананні 

забаўлянак “Ішла каза рагатая”, “Ласачка, ласачка, дзе была?” і інш. Акрамя 

ўзораў дзіцячага фальклору, прызначаных для дзяцей першага году жыцця, 

развіццю іхняга музычнага ўспрымання, спрыялі песні, якімі было насычана 

побытавае асяроддзе. 

Па ўспамінах аўтэнтычных носьбітаў на аснове фальклорных архіўных 

фактаў, спявалі і працуючы, ідучы з працы (з поля). У час сямейных, каляндарна-

земляробчых, прэстольных (у часы хрысціянства) святаў збіралася радня і гучалі 

песні. (з размовы Гоевай С.І. – жыхаркі в.Віць Хойнікскага раена Гомельскай 

вобласці). Варфаламеева Т. фіксуе факт спявання на радзінах дзіцяці ў некаторых 

весках Хоцімскага раена Магілеўскай вобласці песен таго каляндарнага сезона, 

падчас якога нарадзілася дзіця. 

З першых дзен вакол дзіця стваралася гукавае асяроддзе разнастайных 

фальклорных жанраў, важнай асаблівасцю гучання якога з’яўлялася этнафонія – 

этнічная каларыстыка гучання. У беларусаў яна выяўлялася ў спецыфіцы гучання 

роднай мовы, роднай песні. 

Выхаваўчае значэнне роднай мовы падкрэслівалася фалькларыстамі 

мінулага і сучаснага. Праз родную мову перадавалася духоўная спадчына 

нашчадкам. “Засваенне народнай мовы – гэта засваенне народнай душы, культуры 

і ведаў, духоўнае далучэнне да таго вялікага цэлага, імя якому народ”. (Капцераў 

Т.) Дзякуючы тонкасці ўспрымання, дзіця ўбірала ў сябе народны светапогляд 

дзякуючы народнай культуры выпрацаванай стагоддзямі. 

Заключэнне. Уплыў аўтэнтычнага фальклору, традыцыйнай культуры на 

фарміраванне асобы дзіцяці адчувала заўседы інтэлігенцыя. Прадстаўнікі 

беларускай шляхты аддавалі на выхаванне сваіх дзяцей у сялянскія сем’і. Розніцу 

ў выхаванні “сялянскага сына” і “царскага сына” адлюстроўваюць шматлікія 

ўзоры рускага і беларускага казачнага фальклору. Яркім прыкладам уздзеяння 

народнага педагагічнага вопыту на станаўленне асобы дзіцяці з’яўляецца 

выхаванне Пушкіна А., які ўсе жыцце з любоўю і адданасцю ўспамінаў пяшчоту 

сваей няні Арыны Радыёнаўны, беларускі па паходжанню. 

Выкарыстоўванне аўтэнтычнага фальклору вельмі важна ў сучасным 

сямейным выхаванні, калі беларуская мова не ўжываецца ў побыце, аднак 

застаецца роднай для  большасці беларусаў.  Папулярызацыя педагагічных асноў 

“матчынай школы пешчання” праз народныя традыцыі і аўтэнтычны фальклор 

адбываецца ў наш час ва ўстановах адукацыі і культуры. Цікавы праект 

распрацаваны на базе Дзяржаўная канцэртная ўстанова “Віцебская абласная 

філармонія”, дзе створаны цыкл канцэртна-пазнавальных праграм для будучых 

мам “Саткаць душу з нотаў”” . Адна з праграм прапануе цяжарным жанчынам  

адчуць  “магічную сілу жанра калыханак” і вызначае адну з задач: 

папулярызацыю багатай спеўнай народнай спадчыны сярод насельніцтва і 

навучанне будучых матуль аўтэнтычным узорам народных калыханак. 

Даследаванні ў галіне аўтэнтычнага фальклору дапамогуць шырэй 

выкарыстоўваць народную спадчыну ў практыцы выхавання дзяцей і моладзі  ў 

сям’і, ва ўстановах культуры і адукацыі не як  адзінкавыя мерапрыемствы, а як 

сістэматычныя адукацыйна-выхаваўчыя цыклы . 

